
[᭘ 8B]

᭘

ᬓᬩᬾᬄᬦ᭄ᬬᬵᬫᬸᬮᬦ᭄ᬬᬂᬭᬶᬤᬗᬹᬤᬗᬹ᭞ᬓᬭᬡᬦᬶᬓᬬᬭᬦ᭄ᬢᬲ᭄ᬓᬵᬫ᭄ᬩᬄᬤᬾᬦᬶᬓᬗᬸᬤᬤᬶ᭛ᬤᬸᬓᬮᬫᬶᬓᬦᬲᬂᬰ᭄ᬭᬷᬓᬡ᭄ᬯᬵᬗ᭄ᬕᭂᬄᬭᬢᬸᬭᬶᬬᬯ᭞ᬚᬸᬕᬫᬶᬮᬦᬶᬧᬕᬲ᭄ᬦ᭄ᬬᬦ᭄ᬤᬾᬦᬶᬂᬲᬵᬕᬭᬦᬫᬶᬲᬄ᭞ᬫᬸᬯᬳᬶᬳᬼᬫᬶᬓᬵᬦ᭄ᬤᬄᬫᬵᬦ᭄ᬢᭂᬦ᭄ᬬᬦ᭄ᬧᬍᬢᬧᬲᬶᬃ᭞ᬮᬯᬲᬯᬮᬳᬸᬳ

ᬓ᭄ᬮᬫ᭄ᬳ᭄ᬬᬂᬲᬹᬓ᭄ᬱ᭄ᬫᬵᬚᬸᬕᬵᬗᬸᬤᬦᬶ᭛ ᭜ ᭛ᬫᬗ᭄ᬓᬵᬭᬓ᭄ᬯᬚᬶᬦᬃᬯ᭄ᬯᬭᬶᬂᬭᬸᬓᬸᬦᬶᬗᬵᬓ᭄ᬱᬭᬦᬶᬧᬸᬦᬭᬶᬂᬢᬶᬗ᭄ᬓᬳᬶᬂᬲᬭᬢ᭄᭞ᬲᬗ᭄ᬓᬾᬦᬹᬱᬭᬶᬬᬵᬯᬫᬹᬮᬦᬶᬓᬭᬓ᭄ᬯᬧᬭᬗᬸᬮᬫᬫᬃᬡ᭄ᬦᬭᬶᬂᬓᬣ᭞ᬦᬵᬳᬦ᭄ᬤᭀᬗ᭄ᬓ᭄ᬯᬧᬦᬶᬭᬸᬫᬵᬢ᭄ᬭᬫᬶᬦᬳᬵᬗ᭄ᬮᬶᬧᬸᬮᬶᬧᬸᬭᬦᬭᬶᬗ᭄ᬭᬗᬶᬗ᭄ᬳᬢᬶ᭞

ᬦ᭄ᬤᬦ᭄ᬤᬸᬭᬦ᭄ᬓᬯᬰᬵᬦ᭄ᬬᬭᬓ᭄ᬯᬫᬶᬦᬓᬂᬭᬶᬫᬦᬳᬶᬗᬫᬘᬵᬫᬗᬸᬦ᭄ᬯᬶᬯᬮ᭄᭛ᬫᬗ᭄ᬓᬾᬭᬓ᭄ᬯᬗᬮᬫ᭄ᬓᬫᬸᬓ᭄ᬢ᭄ᬬᬦᬶᬓᬦᬂᬰᬭᬡᬶᬲᬕᬮᬭᬹᬧᬭᬶᬂᬲᬭᬢ᭄᭞ᬢᬦ᭄ᬮᬾᬦ᭄ᬳ᭄ᬬᬂᬧᬭᬫᬾᬱ᭄ᬝᬶᬲᬹᬓ᭄ᬱ᭄ᬫᬢᬸᬫᬶᬢᬄᬳᬮᬳᬬᬸᬚᬸᬕᬲᬾᬮ᭄ᬯᬦᬶᬂᬲᬭᬢ᭄᭞ᬅᬓ᭄ᬯᬾᬄᬲᬂᬭᬢᬸᬇ᭠

ᬦ᭄ᬤ᭄ᬬᬵᬢᬡ᭄ᬟᬲᬤᬭ᭄ᬬᬵᬫ᭄ᬭᬶᬤᬍᬫᬶᬓᬭᬡᬾᬓᬶᬢᬧ᭄ᬯᬮᬵ᭞ᬯᬾᬢ᭄ᬦ᭄ᬬᬦ᭄ᬭᬓ᭄ᬯᬲᬶᬦᬸᬂᬯ᭄ᬦᬂᬲ᭄ᬬᬧᬚᬸᬕᬦ᭄ᬮᬸᬧᬸᬢᬢᬸᬯᬶᬭᬶᬧᬵᬗ᭄ᬤᬸᬫᬶᬂᬯᬶᬥᬶ᭛ᬲᬵᬮ᭄ᬯᬵᬦᬶᬂᬪᬵᬭᬢᬵᬗ᭄ᬰᬪᬹᬫᬶᬫᬶᬮᬤᬶᬩ᭄ᬬᬧᬭᬫᬕᬸᬡᬲᬵᬦ᭄ᬢᭂᬦᬶᬂᬲᬭᬢ᭄᭞ᬰᬺᬱ᭄ᬝᬶᬳ᭄ᬬᬂᬕᬡᬗᬹᬦᬶᬭᬓ᭄ᬯᬭᬶᬗᬹᬰᬡᬵᬓᬳᬦᬦᬶᬭ

[᭙ 9A]

ᬲᬂᬕᬸᬡᭀᬢ᭄ᬢᬫᬵ᭞ᬓ᭄ᬬᬵᬢᬶᬰ᭄ᬭᬷᬦᬺᬧᬧᬵᬡ᭄ᬟᬯᬾᬦ᭄ᬤ᭄ᬭᬗᬹᬦᬶᬯᬾᬄᬦᬭᬧᬢᬶᬳᬭᬶᬫᬹᬃᬢ᭄ᬢᬶᬓᬾᬰᬯ᭞ᬰᬶᬃᬡ᭄ᬦᬂᬭᬓ᭄ᬯᬓᬩᬾᬄᬫᬸᬲᬸᬄᬦᬶᬭᬢ᭄ᬓᬧ᭄ᬦᬶᬓᬲᬸᬢᬧᬦᬶᬭᬵᬢᬶᬤᬶᬕ᭄ᬚᬬ᭛ᬪᭀᬫᬫ᭄ᬯᬂᬦᬺᬧᬓᬵᬗ᭄ᬰᬤᬾᬯᬫᬮᬶᬮᬂᬢ᭄ᬓᬧᬶᬭᬦᬢᬶᬰᬹᬭᬦᬷᬢᬶᬫᬵᬦ᭄᭞ᬢᬓ᭄ᬯᬓ᭄ᬢᬦ᭄ᬭᬢᬸᬫᭀᬜ᭄ᬘ

ᬪᬸᬫᬶᬫᬭᬋᬫ᭄ᬫᬶᬳᬢᬶᬲᬶᬭᬲᬸᬰᬓ᭄ᬢᬶᬭᬶᬂᬲᬭᬢ᭄᭞ᬳᬲ᭄ᬭᬶᬂᬭᬓ᭄ᬯᬫᬭᬾᬂᬲᬹᬭᬵᬮᬬᬧᬶᬤᬾᬢ᭄ᬲᬸᬭᬬᬢ᭄ᬓᬧᬶᬭᬂᬲᬸᬭᬾᬰ᭄ᬯ᭠ᬭ᭞ᬲᬵᬓ᭄ᬦᬶᬂᬤᬾᬢ᭄ᬬᬦᬶᬯᬵᬢᬓᬵᬯᬘᬢ᭄ᬓᬧ᭄ᬦᬶᬭᬧᬭᬯᬰᬰᬶᬃᬡ᭄ᬦᬭᬶᬂᬭᬡ᭛ᬧᬶᬦ᭄ᬢᭂᬦ᭄ᬕᬦ᭄ᬢ᭄ᬬᬢᬸᬢᬸᬦ᭄ᬢᬸᬭᬸᬦ᭄ᬧᬥᬫᬦᭂᬫ᭄ᬯᬓ᭄ᬦᬲᬸᬕᬸᬡᬤᬶᬩ᭄ᬬᬲᬸ

ᬰ᭄ᬭᬫᬵ᭞ᬓ᭄ᬬᬵᬢᬷᬦᬵᬣᬳᬸᬥᬵᬬᬡᬾᬰ᭄ᬯᬭᬭᬶᬳᬱ᭄ᬝᬶᬦᬧᬭᬫᬯᬶᬰᬾᬱᬭᬶᬂᬚᬕᬢ᭄᭞ᬫ᭄ᬯᬂᬲᬂᬰ᭄ᬭᬶᬳᬭᬶᬥᬃᬫ᭄ᬫᬫᬵᬮᬯᬦᬺᬧᬾᬰ᭄ᬯᬭᬭᬢᬸᬧᬶᬦᬓᬵᬤᬶᬫᬗ᭄ᬕᬮᬵ᭞ᬲᬵᬓ᭄ᬱᬢ᭄ᬳ᭄ᬬᬂᬢ᭄ᬭᬶᬧᬸᬭᬵᬦ᭄ᬢᬓᬵᬗ᭄ᬕᭂᬳᬶᬭᬭᬶᬂᬲᬪᬸᬯᬦᬅᬢᬶᬰᬹᬭᬤᬶᬕ᭄ᬚᬬ᭛ᬅᬓ᭄ᬯᬾᬄᬬᬦ᭄ᬘᬭᬶᬢᬦ᭄ᬳᬸᬭᬸᬢ᭄ᬦ᭄ᬬ

ᬓᬢ᭄ᬓᬾᬳᬮᬫᬶᬭᬦᬭᬦᬵᬣᬚᬗ᭄ᬕᬮ᭞ᬢᬦ᭄ᬲ᭄ᬯᬂᬭᬶᬂᬕᬸᬡᬰᬹᬭᬭᬶᬂᬭᬡᬧᬭᬵᬃᬣᬦᬶᬧᬸᬦᬧᬶᬦᬸᬚᬶᬂᬧᬸᬭᬵᬦ᭄ᬢᬭ᭞ᬫᬗ᭄ᬓᬾᬓᬵᬫ᭄ᬩᬳᬶᬪᬶᬦᬯᬗ᭄ᬰᬬᬫᬗᭂᬫ᭄ᬩᬗᬓᬸᬯᬰᬦᬶᬓᬵᬤᬶᬭᬶᬂᬚᬕᬢ᭄᭞ᬳᬶᬗ᭄ᬳᬵᬦ᭄ᬬᬦ᭄ᬢᬭᬯᬂᬓᬭᭀᬦ᭄ᬭᬶᬳᬦᬦᬶᬂᬧᬭᬫᬕᬸᬡᬫᬦᭂᬫ᭄ᬯᬯᬾᬲ᭄ᬢᬶᬯᬦ᭄᭠

